
1.
Опис на состојбите во областа и дефинирање на проблемот

1.1
Опис на состојбите 
Соодветна рамка за превентивно делување, спречување и намалување на последиците од семејно насилство е регулирано во националната легислатива и тоа во Закон за семејство, Законот за социјалната заштита и Кривичниот законик, сметано од 2004 година. Националната законската рамка го изразува општествениот став за нетолеранција кон секаков вид на насилство што се случува во семејството, штитејќи ги  основните човекови права на  секој поединец  во рамките на неговото семејно живеење, притоа давајќи приоритет на неговото индивидуално право да не трпи насилство,  понижувачко однесување и загрозување на личниот интегритет во рамките на основата клетка на општеството - семејството. На овој начин, правното санкционирање на насилството во семејството воспоставува мерки и процедури за помош, поддршка и заштита на жртвите на семејно насилство како и преземање на мерки насочени кон извршителите на семејно насилство.
Во оваа насока,  Законот за семејството (,,Службен весник на Рeпублика Македонија“ бр. 80/92, 9/96, 38/04, 33/06, 84/08, 67/10, 156/10, 39/12, 44/12 и 38/14)  го уредува  граѓанско - правниот систем за  преземање на мерки за заштита од семејното насилство. Со овој пропис се утврдува мандатот на институциите и невладиниот сектор за обезбедување, помош, поддршка и заштита на жртвите на семејно насилство и преземање на мерки за спречување на натамошно насилство, изрекување на привремени мерки на заштита кон извршителот на насилството од страна на основните граѓански  судови, како и  извршувањето на привремените мерки на заштита. Со Законот за семејството, граѓанско - правната заштита на жртвите на семејно насилство е поставена на две нивоа и тоа преку воспоставување на мерки на заштита и привремени мерки на заштита. Посебна карактеристика на интервентните мерки на заштита кои ги презема центарот за социјална работа (ЦСР), како и привремените мерки на заштита кои ги определува судот, е дека се спроведуваат/изрекуваат без оглед дали е покрената кривична постапка.

Системот на заштита е утврден со  Закон за социјална заштита, со кој пропис се воспоставија вонинституционални форми на заштита – Центар за жртви на семејно насилство, во  кои се обезбедува интервентно згрижување на жртвите на семејно насилство. Со овој пропис се уредуваат условите, постапката и начинот на давање на одредени социјални услуги  од страна на здруженија, вклучително и во однос на спроведување на мерки на заштита на жртвите на семејно насилство и давање на вонинституционални услуги.
Интегрираните политики на национално ниво континуирано се преземаат, сметано од 2008 година, кога беше донесена првата Националната стратегија за заштита од семејно насилство 2008-2011 година. Врз основа  на оцена  на постигнатото влијание од  имплементацијата на овој документ, како континуирана заложби на Владата на Република Македонија на ова поле, усвоена е  Националната стратегија за спречување и заштита од семејно насилство 2012-2015 година. 
Во овој период се имплементира Националната стратегија за спречување и заштита од семејно насилство 2012-2015 година,  во петте стратешки области  и тоа: спречување, заштита, помош и поддршка на жртвите на семејно насилство, гонење на сторителите, мултисекторска соработка и подигнување на институционалните капацитети, следење и евалуација. Со оваа стратегија се воспостави национален механизам за следење на имплементацијата на стратегијата, со формирање на Национално Координативно Тело  и именување на национален известувач. 
Една од активностите во овој стратешки документ е донесување на посебен Закон за превенција на семејно насилство.
1.2 Причини за проблемите кои се предмет на разгледување 
Министерството за  труд и социјална политика формираше работна група која изврши анализа на пријавените случаи на семејно насилство во ЈУ Меѓуопштински центар за социјална работа на Град Скопје, за периодот 2011, 2012 и првите 9 месеци од 2013 година. Работната група ги анализираше податоците  за број на иницираните постапки за заштита од семејно насилство, превземени Мерки на заштита и иницирани/спроведени постапки за изрекување на  Привремени мерки на заштита.
Работната група изврши анализа на добиениот извештај од ЈУ Меѓуопштински центар за социјална работа на Град  Скопје, обави консултативни состаноци со стручните лица во центрите за социјална работа и ЈУ Завод за социјални дејности, како и  компаративна споредба на системот на заштита од семејно насилство во земјите од блиското опкружување, меѓународните документи и конвенции.

Врз основа на овие активности,  се утврдија  следниве заклучоци: 

· Мерки за заштита, кои ги преземаат стручни лица во центрите за социјална работа, имаат значителни ефекти во делот на стручно постапување и тоа: информирање, психо-социјален третман, правна помош и советување 
· Ефектот на мерките за заштита се препознава во значителен број на случаи во кои жртвите искажале дека немаат потреба од понатамошна заштита, од кои мал е бројот на  случаи на поднесени повторни барања за изрекување на привремени мерки за заштита од семејно насилство до надлежен суд
·   Во делот на заштита на малолетните деца, како индиректни или директни жртви на семејно насилство, центарот за социјална работа поведува постапка за надзор над вршење на родителското право и упатување во  Советувалиште за родители и деца

· Привремената мерка за заштита - отстранување на сторителот од домот,  во последните години помалку се предлага од страна на центарот, поради  недоволно ефикасно извршување на истата
· Привремената мерка за заштита - задолжително лекување  во последните години се извршува со потешкотии и  не ги дава очекуваните резултати
· Евидентирано е подолго траење на судските постапки, од законски утврдените рокови 
· Во судските постапки, како  доказен материјал се земаат  медицинските и полициските извештаи, додека службената документација на центрите за социјална работа не се цени како основа за донесување на одлуката во отсуство на други докази
· Постои констатацијата за недоволно почитување на изречените привремени мерки на заштита од страна на сторителите  на семејно насилство
 
Цели на предлог регулативата
Предлог-Закон за превенција, спречување и заштита од семејно насилство има за цел  да се создаде посебна правна рамка со која системски ќе се унапредат состојбите против семејното насилство во нашата земја, преку креирање на сеопфатен и интегриран систем во сите подрачја на делување.

Новата регулатива има за цел да  го подобри системот на заштита од семејно насилство и тоа:
 -  унапредување на превенција, спречување и заштита од семејно насилство на национално и локално ниво

-    преземање на конкретни активности за унапредување на превенцијата, со цел за препознавање и намалување на случаите на семејното насилство
-    воспоставување на систем на мерки за заштита и привремени мерки за заштита, со цел за намалување на последиците од сторено семејно насилство и спречување на идно насилство
-  зајакнување на мулти-секторско делување од страна на сите професионални структури, со вклучување на граѓанскиот сектор
- креирање на интегрирани политики со цел за континуирано следење и унапредување на превенцијата, спречувањето и заштитата од семејно насилство 
3.
Можни решенија (опции)

3.1
Опис на решението „не прави ништо“  
Превенција, спречување и заштита од семејно насилство е можно да се унапреди само со донесување на нов системски закон, од кои причини не се разгледа решението ‘’не прави ништо’’. 
3.2
Опис на можните решенија (опции) за решавање на проблемот

Основните начела, на кој се  заснова Предлог-Закон за превенција, спречување и заштита од семејно насилство се почитување на достоинството и личниот интегритет на жртвите на семејно насилство, третирајќи го овој проблем како повреда на основните човекови права. Посебен акцент ќе се стави на вградување на начелото на итност и одговорност на надлежните институции во постапките, преку нивно интерсекторко постапување и координирање на активностите, се со цел да се постигне поголема ефикасност и ефективност.

 Предлог-Закон за превенција, спречување и заштита од семејно насилство има за цел  да се создаде посебна правна рамка со која системски ќе се унапредат состојбите против семејното насилство во нашата земја, преку креирање на сеопфатен и интегриран систем во сите подрачја на делување.

Новата регулатива има за цел да  го подобри системот на заштита од семејно насилство и тоа:

 -   унапредување на превенција, спречување и заштита од семејно насилство на национално и локално ниво

-   преземање на конкретни мерки за унапредување на превенцијата, со цел за препознавање и намалување на случаите на семејното насилство

-  воспоставување на ефикасен и ефективен систем за заштита, со цел за намалување на последиците од сторено семејно насилство и спречување на идно насилство

-     зајакнување на мулти-секторското делување од страна на сите професионални структури, со вклучување на граѓанскиот сектор

-  креирање на интегрирани политики со цел за континуирано следење и унапредување на превенцијата, спречувањето и заштитата од семејно насилство 

4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

Донесувањето на Закон за превенција, спречување и заштита од семејно насилство нема да предизвика негативни економски влијанија.

Фискални влијанија 

Мерките за економско јакнење на жртвата  преку нејзино активно вклучување на пазарот на трудот, ќе се реализираат во рамките на предвидените трошоци за спроведување на Оперативниот план за активните мерки и програми за вработување 
4.3
Социјални влијанија 

Законот за превенција, спречување и заштита од семејно насилство ќе има влијание на почитување на основните човекови права и недискриминација во рамките на семејното живеење. Новата регулатива ќе обезбеди поголема заштита на личниот интегритет и дигнитет на лицата во рамките на семејната заедница, роднинските реалции и  блиски лични односи.

4.4
Влијанија врз животната средина 

Донесувањето на Законот нема влијание врз животната средина.  

4.5
Административни влијанија и трошоци – 

а) трошоци за спроведување 

 Институциите, кои се надлежни за спроведување на регулативата, треба  да обезбедат работите од својата надлежност да ја вршат стручни лица, обучени за работа со жртви, односно спроведување на третман со сторители  на семејно насилство. Во оваа насока, секое ресорно Министерство ќе ги предвиди потребните средства во рамките на својот годишен  буџет.
б)трошоци за почитување на регулативата
Владата на Република Македонија ќе донесе Национална стратегија за превенција, спречување и заштита од семејно насилство, за период од пет години, по предлог на Министерството за труд и социјална политика во соработка со надлежните министерства и  институции, во следниве домени:

· анализа на состојбата и утврдување на целите и задачите за спречување и заштита од семејно насилство,

· утврдување на политиките  на полето на семејното насилство,
· проширување на достапноста на мерките за превенција, заштита, помош и поддршка на жртвите, како и мерките за третман на сторителите,
· утврдување на мерки, активности и носители за реализација,

· воспоставување на база на податоци во секое ресорно министерство,

· континуирана едукација и тренинг на стручните лица,

· определување на потребните финансиски средства за спроведување на стратегијата и извори на средства.

5.
Консултации

5.1
Засегнати страни и начин на вклучување

 Текстот на Предлог-Закон за превенција, спречување и заштита од семејно насилство е подготвен од страна на работна група, составена од претставници на: Министерството за труд и социјална политика, Министерството за внатрешни работи, Министерството за правда, Министерството за здравство,  ЈУ Завод за социјални дејности, ЈУ Меѓуопштинскиот центар за социјална работа  на Град Скопје, Основното јавно обвинителство Скопје, советник на претседателот на Владата за труд и социјална политика и претставник на Факултетот за безбедност.
Работната група спроведе консултативен и партиципативен процес преку одржување редовни работни состаноци. Воедно, одржани се  работни состаноци и со судии од Граѓанскиот и Кривичниот суд во Скопје и претставници на меѓународните организации во Скопје.

За конечно утврдување на текстот на Предлог-Закон за превенција, спречување и заштита од семејно насилство ќе се спроведе партиципативен процес на сите засегнати страни преку доставување на свои предлози и забелешки и одржи јавна расправа по текстот на  Предлог-Законот за превенција, спречување и заштита од семејно насилство.
5.2
Преглед на добиените и вградените мислења 

5.3
Мислењата кои не биле земени предвид и зошто

6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)

Донесувањето на Закоен за превенција, спречување и заштита од семејно насилство во голема мера ќе ја унапреди граѓанско правната регулатива и ќе овозможи поефикасен систем за спречување  и заштита од семејно насилство. Со донесување на новата регулатива ќе се воспостави интегриран пристап и координирана соработка сите релевантни чинители, за спроведување на своите одговорности и делување  на полето за спречување на идно насилство и намалување на последиците од доживеаното семејно насилство. 
6.2
Ризици во спроведувањето и примената на секое од можните решенија (опции)

6.3
Препорачано решение со образложение

Предлог-Закон за превенција, спречување и заштита од семејно насилство се насочува кон подобрување на превенцијата, помошта, поддршката и заштитата од семејно насилство и тоа во следниве подрачја:

· Основните начела  се засноваат на почитување на достоинството и личниот интегритет на жртвите на семејно насилство, третирајќи го овој проблем како повреда на основните човекови права. Како основни начела се предвидува начелото на итност и одговорност на надлежните институции, интерсекторко постапување и ефективно координирање за постапување на сите чинители.

· Во однос на видовите на семејно насилство, се проширува опсегот на заштита и за жртвите на економското искористување. Во оваа насока се предвидеува  соработка помеѓу Центарот за социјална работа и Агенцијата за вработување на Република Македонија - надлежниот центар за вработување, заради преземање на  мерки за економско јакнење на жртвата преку нејзино активно вклучување на пазарот на трудот.

· Во дефинирање на субјектите на заштита, посебен аспект се дава на заштитата на децата и тоа кога се  директни жртви на насилство, но и кога се  присутни на насилни  односи помеѓу членовите на семејството. Новото законско решение предвидува дека кон дете е сторител на семејно насилство не се применуваат привремени мерки за заштита, односно ќе се постапува согласно со Законот за правда за децата и Закон за семејството. Во случај кога детето е жртва на насилство во семејството, Центарот за социјална работа, по службена должност презема мерки на заштита од семејно насилство, како и мерки на надзор над вршењето на родителското право. 

· Во постапките за доверување на детето кај еден од родителите, предвидено е дека центарот за социјална работа ќе го зема во предвид интересот на детето, кога се јавува како жртва на семејно насилство. Во оваа насока, се предвидува Центарот за социјална работе да може времено да ги ограничи или забрани личните односи и непосредните контакти на детето со родителот со кого не живее заедно, во случај кога тоа е во интерес на дете-жртва на семејно насилство, но не повеќе од една година.

· Новата регулатива содржи решенија за посебна заштита и за другите ранливи групи, пред се лицата кои не се во состојба да се грижат за себе и за деловно неспособните лица, така што постапките за преземање на мерки на заштита се водат по службена должност, секогаш кога старателот тоа нема да го стори, односно и без негова согласност.
· Децидно се определени институциите во кои ќе се пријавува насилството, нивните надлежности и одговорности за постапување: Министерството за труд и социјална политика, Министерството за внатрешни работи, Министерството за здравство, Министерството за образование и наука, Министертсвото за правда, единиците на локалната самоуправа,  институциите кои вршат дејност од областа на социјалната заштита, детска заштита, внатрешните работи, здравството, вработувањето и образованието, надлежен суд, вклучително и за здруженијата на граѓани. Новите надлежности на локалната самоуправа, се предидуваат преку координирано интерсекторско постапување во заедницата, како и развивање на локални стратегии за спречување на семејното насилство. 
· Утврдена е одговорноста за пријавување на сознание за сторено насилство до надлежните институции, за секој оној кој има вакви сознанија и тоа за граѓаните, но и за службените и одговорните лица  во сите правни субјекти. За непочитување на оваа обврска предвидени се и соодветни глоби.
· Новата законска регулатива за спречување на семејно насилство,особено се посветува и на превенцијата така што законски се уредува обврската за сеопфатни превентивни мерки на локално и национално ниво. Во оваа насока се предвидува да се преземаат мерки кои ќе овозможат промовирање на општествени и културни вредности на однесување,  кои се засноваат врз еднаквост на жените и мажите, како и на родителите и  децата. Посебно се потенцира потребата од воведување на модули за ненасилно однесување во семејството во наставните програми на сите нивоа на образование и предучилишно воспитување, обезбедување на стручна советодавна и советувалишна работа во советувалишта за брак и семејство, центрите за социјална работа и други институции. Во однос на генералната превенција се превидува спроведување на кампањи или програми за подигање на свеста и разбирањето на општата јавност за препознавање и последиците од семејното насилство. 

· Мерките на заштита е предвидено да ги преземаат посебно едуцирани стручни лица.

· За спроведување на мерките за заштита од семејно насилство, за центарот за социјална работа се утврдени итни рокови за постапување (во рок од 24 часа да поведе постапка). 

· Се обезбедува посебна заштита кога постои сознание за загрозување на  животот и здравјето на жртвата и членовите на семејството, преку изготвување на безбедносен план за помош на жртвата. Безбедносниот план ќе го изготвува мулти-секторски стручен тим од претставници на центарот за социјална работа, полиција, здравствена установа и здружение, при што мултисекторски стручен тим го координира центарот за социјална работа, надлежен според живеалиштето, односно престојувалиштето на жртвата.

· Новата законска регулатива обезбедува проширување на овластувањата на службените лица за итна интервенција за отстранување на сторителот на насилството  од  живеалиштето.  Имено, овластениот полициски службеник, секогаш кога има пријава за семејно насилство, а заради спречување на непосредна опасност по  физичкиот интегритет и животот на жртвата веднаш, а најдоцна во рок од 12 часа од интервенцијата на настанот е должен да ги преземе следниве дејствија:

· да излезе на местото на настанот и да изготви полициски извештај
· да обезбеди жртвата да добие соодветна здравствена заштита
· да изготви предлог за изрекување на привремена мерка за заштита отстранување на сторителот од домот и забрана за приближување до домот и заедно со полицискиот  извештај  да го достави и до надлежниот основен суд
· да го извести надлежниот центар за социјална работа заради преземање на мерки за заштита на жртвата
· Изречената Одлука за привремена мерка за заштита–отстранување на сторителот од домот и забрана за приближување до домот, судот во рок од 6 часа од одржаното рочиште ја доставува до органот за прогон. Органот за прогон, пак, во рок од 12 часа по приемот на одлуката ја доставува до сторителот на семејното насилство. Доколку сторителот на семејно насилство доброволно не го напушти домот во рок од два часа, полициските службеници присилно ќе го отстранат.

· Се прецизираат и надлежностите на здравствените работници, преку утврдена должност веднаш да извршат преглед и друг медицински третман на жртвата и за истото да и издадат соодветна медицинска документација за констатираната повреда. При тоа се предвидува жртвите да се ослободени од плаќање на трошоци  за извршената медицинска услуга и документација.

· Подобрена е регулативата во однос на подигнувањето на нивото на задолжително почитување на изречените судски мерки за заштита од страна на извршителот на семејното насилство. Во оваа насока, предвидена е парична казна во висина од 2.500 до 5.000 евра во денарска противвредност за непочитување на одлуката.

· Во делот на судските постапки, како новина е предвидено кога постои основано сомнение за сериозна опасност по животот и здравјето на жртвата или на член од семејството, судот без рочиште во рок од 24 часа ќе изрече привремена мерка за заштита, врз основа на стручен наод и мислење на центарот за социјална работа, како и ќе изрече привремена мерка за заштита,  отстранување на сторителот од домот и забрана за приближување до домот, врз основа на предлог на органот на прогон.
· Како новина е предвидено дека судот може да изрече привремена мерка за заштита  во отсуство на сторителот на семејно насилство само врз основа на стручен наод и мислење на центарот за социјална работа, како и врз основа на полицискиот извештај и  предлогот за отстранување од домот и забрана за приближување до домот, поднесени од органот за прогон, секогаш кога постои основано сомнение за сериозна опасност по животот и здравјето на жртвата или на член од семејството.

7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области

Закон за полиција

Закон за здравствено осигурување

Закон за евиденции во областа на здравството
Закон за судски такси

Закон за семејството
Правилник за начинот на вршење на полициските работи
7.2
Потребни подзаконски акти и рок за нивно донесување

Министерот за труд и социјална политика, поблиску ќе ги утврди начинот на водење на евиденцијата и обрасците за прибирање на податоци од надлежните институции за семејно насилство.
Поблиската содржина, образецот на полицискиот извештај и предлогот за  изрекување на привремената мерка за заштита - отстранување на сторителот од домот и забрана за приближување до домот, ќе ги пропише министерот за внатрешни работи.
Министерот за внатрешни работи со акт ќе го уреди начинот на извршување на привремените мерки за заштита од членот 31 став 2 точките 1, 2, 3, 4 и 5 од овој закон.

Министерот за здравство со акт ќе го уреди начинот на извршување на привремената мерка за заштита од членот 31 став 2 точка 9 од овој закон.

Министерот за труд и социјална политика со акт ќе го уреди начинот на    извршување  на изречената  привремена мерка за заштита од членот 31 став 2 точка 8 од овој закон и следењето на изречените привремени мерки на заштита. 

Подзаконските акти предвидени со овој закон ќе се донесат во рок од шест месеци од денот на влегувањето во сила на овој закон.

7.3
Органи на државната управа, државни органи и други органи надлежни за спроведување

Министерството за труд и социјална политика,  Министерството за внатрешни работи, Министерството за здравство, Министерството за образование и наука, Министерството за правда, единиците на локалната самоуправа,  институциите кои вршат дејност од областа на социјалната заштита, детска заштита, внатрешните работи,  здравството, вработувањето и образованието, Основните граѓански судови и здруженија, кои  се регистрирани за давање на вакви услуги, согласно закон.
7.4
Активности за обезбедување на ефикасно спроведување на предлогот на закон

Владата на Република Македонија формира Национално координативно тело за семејно насилство со мандат од пет години .

Национално координативно тело за семејно насилство ќе ги врши  следниве работи:

· следење  и анализирање на состојбите со семејното насилство, 

· координирање на активностите на надлежните институции и здруженија,
· предлагање мерки за унапредување на националните политики и  мерки за имплементација на националните политики.
8.
Следење и евалуација

8.1 
Начин на следење на спроведувањето 

Надзор на примената на одредбите од овој закон врши Министерството за труд и социјална политика, Министерството за внатрешни работи, Министерството за здравство, за работите од својата надлежност, утврдени со овој закон. 
8.2
Евалуација на ефектите од предлогот на закон и рокови 

Национално координативно тело за семејно насилство за својата работа ќе ја информира Владата на Република Македонија, преку доставување на годишен извештај во месец јануари за претходната година.

Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:24.10.2013година                                                                                               .






                                      потпис на државен секретар 
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:                                                                                                      
потпис на министерот 

